
MOLTAÍ

Iarrann an Coiste um Buiséid ar an gCoiste um Shaoirsí Sibhialta, um Cheartas agus um 
Ghnóthaí Baile, mar an coiste atá freagrach, na moltaí seo a leanas a ionchorprú ina thairiscint 
i gcomhair rúin:

A. de bhrí gur tháinig Rialachán (AE, Euratom) 2020/2092 ó Pharlaimint na hEorpa agus 
ón gComhairle an 16 Nollaig 2020 maidir le córas ginearálta coinníollachta chun 
buiséad an Aontais a chosaint1 (an Rialachán maidir le Smacht Reachta) i bhfeidhm an 
1 Eanáir 2021 agus go bhfuil sé ina cheangal go huile agus go hiomlán agus go bhfuil sé 
infheidhme go díreach i ngach Ballstát ón dáta sin;

1. á athdhearbhú go bhfuil gá le measúnú cáilíochtúil atá oibiachtúil, neamhchlaonta, 
cothrom agus críochnúil ón gCoimisiún chun sáruithe ar phrionsabail an smachta 
reachta a shainaithint, agus gur cheart faisnéis ábhartha ó na foinsí atá ar fáil agus ó 
institiúidí aitheanta a chur san áireamh; ag áitiú go n-úsáidfear an Tuarascáil bhliantúil 
ar an Smacht Reachta go córasach don mheasúnú sin, agus na critéir thuasluaite á gcur 
san áireamh;

2. ag athdhearbhú a hiarrata ar an gCoimisiún gníomhaíocht a dhéanamh láithreach faoin 
Rialachán maidir le coinníollacht an smachta reachta chun lánúsáid a bhaint as na 
huirlisí imscrúdaithe atá aige cheana gan tuilleadh moille chun aghaidh a thabhairt ar 
easnaimh sa smacht reachta sna Ballstáit a d’fhéadfadh difear a dhéanamh do bhainistiú 
fónta airgeadais bhuiséad AE, nó a bhfhuil riosca tromchúiseach ann go ndéanfaidís 
difear dó, ar bhealach sách díreach; á iarraidh ar an gCoimisiún Rialachán na 
bhForálacha Coiteanna agus an Rialachán Airgeadais a chur i bhfeidhm ar bhealach níos 
déine chun dul i ngleic le húsáid idirdhealaitheach chistí AE, go háirithe, aon úsáid a 
bhainfí astu a mbeadh cúiseanna polaitiúla léi.

3. ag meabhrú gur cheart inniúlachtaí coistí na Parlaiminte a leithdháileadh ar bhonn 
Iarscríbhinn VI a ghabhann lena Rialacha Nós Imeachta nuair a dhéileáiltear le sáruithe 
faoi nós imeachta an Rialacháin um Choinníollacha maidir le Smacht Reachta laistigh 
den Pharlaimint chun críocha bearta a dhíríonn ar an mbuiséad i gcás sáruithe ar an 
smacht reachta i mBallstát;

4. á iarraidh ar an gCoimisiún moltaí a dhéanamh do na Ballstáit chun tionchar diúltach na 
paindéime ar ghníomhaíochtaí na gcúirteanna náisiúnta a laghdú agus chun a áirithiú go 
gcomhlíonfar ceann de na gnéithe bunúsacha den smacht reachta - córas ceartais 
éifeachtúil;

5. á chur in iúl gur díol sásaimh di go ndéantar measúnú sa tuarascáil ar staid an smachta 
reachta i ngach Ballstát; á thabhairt dá haire, áfach, nach ndéantar idirdhealú soiléir inti 
idir na Ballstáit ina bhfuil easnaimh ar leith agus na Ballstáit sin a bhfuil easnaimh 
chórasacha acu i ndáil leis an smacht reachta; á iarraidh ar an gCoimisiún an t-
idirdhealú sin a dhéanamh níos soiléire sna tuarascálacha a bheidh ann amach anseo;

1 IO L 433 I, 22.12.2020, lch. 1.

6. á mheabhrú gur eisíodh a rún an 8 Iúil 2021 maidir le treoirlínte a chruthú le haghaidh 
chur i bhfeidhm an chórais ghinearálta coinníollachta chun buiséad an Aontais a 
chosaint2, ag áitiú go gcuirfeadh an Coimisiún roinn san áireamh ina Thuarascáil 
bhliantúil ar an Smacht Reachta atá tiomnaithe do chásanna ina bhféadfadh sáruithe ar 
an smacht reachta i mBallstát difear a dhéanamh do bhainistiú fónta airgeadais bhuiséad 
an Aontais nó do chosaint leasanna airgeadais an Aontais ar bhealach sách díreach, nó 
ina bhféadfadh baol mór a bheith ann go ndéanfaí amhlaidh; á áitiú, thairis sin, nár 
cheart go mbeadh cinntí na Tuarascála bliantúla maidir leis an Smacht Reachta faoi réir 
tuilleadh plé neamhfhoirmiúil leis an mBallstát lena mbaineann i gcomhthéacs an nós 
imeachta um fhógra a thabhairt faoi Airteagal 6(1) den Rialachán maidir le 
Comhréireacht maidir leis an Smacht Reachta;

7. á mheabhrú go bhfuil feidhm ag an Rialachán maidir le sáruithe aonair ar phrionsabail 
an smachta reachta agus maidir le sáruithe ‘sistéamacha’ atá ann go forleathan nó a 
tharlaíonn mar thoradh ar chleachtais nó easnaimh de chuid na n-údarás poiblí a 
tharlaíonn arís is arís eile, nó bearta ginearálta arna nglacadh ag na húdaráis sin; á chur 
in iúl gur oth léi nach i gcónaí a thugtar, le struchtúr Thuarascáil 2021 maidir leis an 
Smacht Reachta, do na sáruithe sistéamacha sin a shainaithint go héifeachtach agus á 
iarraidh ar an gCoimisiún chun a áirithiú go léirítear grinnscrúdú na sáruithe 
sistéamacha sin go hiomlán i dTuarascáil 2022 ar an Smacht Reachta; á iarraidh ar an 
gCoimisiún gníomhú i gcoinne na sáruithe a shainaithin sé sna tuarascálacha bliantúla 
uaidh roimhe seo ar an Smacht Reachta;

8. ag meabhrú nach mór, i gcomhréir leis an Rialachán maidir le Coinníollacht an Smachta 
Reachta, an smacht reachta a thuiscint i bhfianaise na luachanna agus na bprionsabal a 
chumhdaítear in Airteagal 2 den Chonradh ar an Aontas Eorpach, lena n-áirítear cearta 
bunúsacha agus neamh-idirdhealú; á chur in iúl go bhfuil sí den tuairim go bhfuil 
tionchar ag sáruithe leanúnacha ar an daonlathas agus ar chearta bunúsacha, lena n-
áirítear ionsaithe ar shaoirse na meán agus iriseoirí, imircigh, cearta na mban, cearta 
LADTAIÉ+ agus saoirse comhlachais agus comhthionóil, bíonn tionchar acu ar na 
tionscadail a chinneann na Ballstáit a mhaoiniú le cistí AE agus d’fhéadfadh tionchar 
díreach leordhóthanach a bheith acu ar leasanna airgeadais an Aontais a chosaint; á 
iarraidh ar an gCoimisiún gníomhú agus é sin a chur san áireamh agus an rialachán á 
chur i bhfeidhm;

9. á mheabhrú go bhfuil deimhneacht dhlíthiúil agus cloí le caighdeáin an smachta reachta 
ríthábhachtach le haghaidh gníomhaíochta eacnamaíche; ag cur in iúl gur cheart aird 
níos mó a thabhairt ar ghné eacnamaíoch an smachta reachta mar chuid lárnach de 
shásra an smachta reachta, i bhfianaise go bhfuil an claonadh i gcónaí ann an 
chaomhnaitheacht, an úsáid a bhaintear as bearta idirdhealaitheacha in aghaidh 
infheisteoirí coigríche, agus cineál na gcinntí a dhéanann údaráis phoiblí i mBallstáit 
áirithe, a bheith ag dul i méid i gcónaí; á chur in iúl gur oth léi nach bhfónann struchtúr 
Thuarascáil 2021 maidir leis an Smacht Reachta do shainaithint éifeachtach na sáruithe 
sin san earnáil eacnamaíoch agus á iarraidh ar an gCoimisiún feabhas a chur ar an 
tuarascáil bhliantúil i ndáil leis sin;

10. ag creidiúint go bhfuil gá le cur chuige iomlánaíoch i ndáil le cosaint chistiú poiblí AE 

2 IO C 99, 1.3.2022, lch. 146.

le prionsabal an smachta reachta agus leis na rioscaí do bhuiséad an AE i gcás sáraithe; 
á mheas nach mór do na comhlachtaí a bhfuil sé de chúram orthu a áirithiú go ndéanfar 
cistí an AE a bhainistiú go cuí comhoibriú lena chéile ar an mbealach is éifeachtaí is 
féidir; á iarraidh ar na Ballstáit uile nach bhfuil sin déanta acu fós páirt a ghlacadh in 
Oifig an Ionchúisitheora Phoiblí Eorpaigh;

11. á chur in iúl gur díol sásaimh di an machnamh a rinneadh ar athléimneacht na gcóras 
ceartais agus á chur i bhfáth go bhfuil córais cheartais éifeachtacha bunriachtanach chun 
tacú leis an smacht reachta; á mheabhrú go raibh tionchar diúltach ag an bpaindéim ar 
rochtain ar cheartas agus ar éifeachtúlacht na gcúirteanna náisiúnta, lena n-áirítear 
clabhsúr páirteach na gcúirteanna náisiúnta agus úsáid an digitithe i gcás roinnt 
imeachtaí dlíthiúla;

12. á iarraidh ar an gCoimisiún a áirithiú go ndíríonn a Thuarascálacha bliantúla ar an 
Smacht Reachta freisin ar aon mholtaí tír-shonracha ábhartha don Seimeastar Eorpach, 
go háirithe na moltaí sin a bhaineann le neamhspleáchas na mbreithiúna agus an 
ionchúisitheora phoiblí agus leis an éilliú a chomhrac agus trédhearcacht agus sláine a 
áirithiú;

13. á chur i bhfios go láidir an ról ríthábhachtach atá ag gníomhaithe na sochaí sibhialta 
maidir le saincheisteanna a bhaineann le dréachtú na Tuarascála bliantúla ar an Smacht 
Reachta a shainaithint go pras agus ag éileamh go láidir go gceadóidh an Coimisiún 
comhairliúchán cuí le hamlínte réasúnta, go háirithe laethanta saoire geimhridh ón 
ngnáththréimhse dhá mhí a eisiamh; á iarraidh ar an gCoimisiún, thairis sin, 
athmhachnamh a dhéanamh ar fhormáid a oireann d’aonfhoirm amháin den cheistneoir 
chun ionchur a sholáthar agus a áirithiú go mbeidh idirphlé cuí ann leis na heagraíochtaí 
sochaí sibhialta atá rannpháirteach mar thaca do chomhairliúcháin, ar cheart a n-ionchur 
a léiriú go hiomlán sa tuarascáil; á mholadh don Choimisiún ionchur breise ón tsochaí 
shibhialta a lorg maidir le conas an próiseas comhairliúcháin a optamú le haghaidh 
tuarascálacha amach anseo;

14. ag cur in iúl gur cúis imní di éifeachtaí iarmharta an chreimthe ar shaoirse na meán agus 
aird ar leith á tabhairt ar leasanna airgeadais an Aontais a chosaint; ag áitiú ar an 
gCoimisiún measúnú a dhéanamh ar éifeachtúlacht agus ar éifeachtacht na gcreataí 
náisiúnta chun saoirse na meán agus iolrachas na meán a chosaint, agus béim ar leith á 
leagan ar an ról atá ag na meáin sa chomhrac i gcoinne na caimiléireachta; á chur i 
bhfáth ar a thábhachtaí atá sé measúnú agus faireachán a dhéanamh ar staid na meán sna 
Ballstáit, go háirithe trí scrúdú a dhéanamh ar aon bhearta rialtais atá ceaptha chun na 
meáin chriticiúla a thostadh agus/nó an bonn a bhaint de shaoirse agus d’iolrachas, 
d‘fhonn cosc a chur ar fhaisnéis a bheith níos dlúithe ar láimh cúpla Ballstát, rud a 
d’fhéadfadh bac a chur ar scaipeadh faisnéise saor in aisce agus neamhspleách; á mheas 
gur cheart don Choimisiún iarrachtaí den sórt sin a dhíriú ar na meáin seirbhíse poiblí 
agus ar an earnáil phríobháideach araon sna Ballstáit agus a mhéid atá siad 
neamhspleách – de jure agus de facto araon – ar na húdaráis náisiúnta, ar na páirtithe 
polaitiúla nó ar aon chineál eile cur isteach, agus gur cheart dó cásanna a shainaithint 
nach ndearnadh aon mheasúnú ar choinbhleachtaí leasa a d’fhéadfadh a bheith ann agus 
ar chomhchruinniú na meán agus ar thrédhearcacht úinéireacht na meán; ag leagan béim 
ar an ngá atá ann a áirithiú go mbeidh oibreoirí na meán príobháideach neamhspleách ó 
thaobh airgeadais de agus go mbeidh na dálaí cearta acu chun oibriú ar bhealach 

inbhuanaithe d’fhonn cosc a chur ar ghabháil pholaitiúil na meán.

